
1.0   Latar Belakang 
 

1.1 Di Malaysia pendidikan pemulihan/program pemulihan khas telah disediakan untuk 
membantu murid mengatasi masalah kelemahan menguasai kemahiran asas 
membaca, menulis dan mengira (3M).  Tanpa bantuan, mereka akan gagal 
membina keyakinan diri untuk belajar dan mencari pengalaman yang 
menggembirakan di sekolah,  dan mereka juga mungkin tercicir dari sistem 
persekolahan lebih awal lagi.  Untuk mengelakkan pembaziran dalam pendidikan, 
penerokaan yang lebih awal terhadap bentuk  pendidikan pemulihan yang 
berkesan amat diperlukan untuk membantu murid yang lemah meningkatkan 
potensi diri mereka supaya mampu menjadi warganegara yang berguna pada 
masa hadapan. 

1.2 Dalam tahun 1983,  sistem pendidikan Malaysia telah memperkenalkan Kurikulum 
Baru Sekolah Rendah (KBSR).  Kurikulum baru ini merupakan satu usaha untuk 
kembali semula kepada asas pendidikan yang memberi fokus kepada penguasaan 
3M dan penekanan kepada pendidikan pemulihan.  Melalui pengajaran pemulihan 
pada Tahap I (Tahun 1-3) ini, keperluan murid yang mempunyai masalah 
pembelajaran dikenalpasti dan pihak sekolah memastikan mereka mendapat 
bantuan pemulihan untuk meningkatkan pencapaian akademik mereka. 

 
2.0. Pernyataan Masalah 

2.1 Lebih daripada 80,000 orang murid sekolah rendah (Bahagian Sekolah, 1993) di 
Malaysia mengalami masalah membaca, menulis dan mengira.  Murid-murid ini 
mempunyai potensi untuk belajar dan mendapat manfaat dari sistem pendidikan 
tetapi potensi tersebut tidak dapat dikembangkan sekiranya pihak sekolah tidak 
mengenalpasti masalah mereka dari awal lagi.  

2.2 Data bilangan murid pemulihan khas di sekolah yang ‘dipulihkan’ selepas 
mengikuti program intervensi 3M (Jabatan Pendidikan Khas, 1999) menunjukkan 
bahawa program ini masih belum berjaya memulihkan semua murid yang 
mengikutinya.  Daripada 53,544 orang murid sekolah rendah yang mengikuti 
program intervensi 3M, hanya 28,801 murid atau 53.8 peratus telah berjaya 
dipulihkan dan dapat menguasai kemahiran membaca, menulis dan mengira. 

2.3 Banyak faktor mempengaruhi kegagalan sekolah melaksanakan program 
pemulihan khas yang yang mantap dan berkesan.   Antara faktor tersebut ialah 
Guru Pemulihan Khas (GPK) tidak terlatih atau tidak berpengalaman mengajar 
murid-murid pemulihan khas, kekurangan sumber rujukan untuk dijadikan 
panduan, kurang kerjasama antara Guru Besar, guru lain dengan GPK,  dan 
kurang sokongan dan penglibatan ibu bapa dalam pelajaran anak-anak.  Selain itu 
sekolah menghadapi masalah kewangan untuk membeli peralatan untuk 
menceriakan bilik pemulihan khas, peralatan untuk menyediakan bahan bantu 
mengajar GPK,  menganjurkan aktiviti bimbingan dan kaunseling dan membina 
kerjasama dengan ibu bapa dan komuniti setempat. 

 
3.0  Objektif Kajian  

Kajian ini bertujuan untuk mengkaji pelaksanaan program pemulihan khas di sekolah 
rendah.  
 

4.0    Soalan kajian  
i. Apakah latar belakang/ maklumat asas mengenai sekolah-sekolah rendah yang 

melaksanakan program pemulihan khas?  



ii. Apakah faktor yang mempengaruhi penguasaan 3M di kalangan murid pemulihan 
khas ? 

iii. Apakah jenis instrumen yang digunakan untuk mengenalpasti tahap penguasaan 
kemahiran 3M?  

iv. Apakah kriteria yang digunakan untuk menempatkan murid ke kelas pemulihan 
khas?  

v. Apakah kriteria yang digunakan untuk memastikan murid berjaya dipulihkan? 
vi. Sejauh manakah GPK mempunyai kemahiran menjalankan tugas? 
vii. Sejauh manakah sekolah menggunakan Buku Panduan Pelaksanaan Program 

Pemulihan Khas (Masalah Penguasaan 3M) 1999 terbitan JPK? 
viii. Apakah masalah yang dihadapi oleh GPK?  
ix. Sejauhmanakah pelaksanaan program pemulihan khas mencapai matlamat dan 

objektifnya? 
x. Apakah keperluan murid, guru pemulihan khas dan pihak sekolah untuk 

meningkatkan keefisienan pelaksanaan program pemulihan khas? 
xi. Sejauh manakah penglibatan ibu bapa murid pemulihan khas dalam pelajaran 

anak-anak mereka? dan  
xii. Apakah cadangan untuk meningkatkan mutu pelaksanaan program pemulihan 

khas di sekolah?  
 
4.0. Metodologi Kajian 

Kajian ini melibatkan guru besar dan guru pemulihan khas dari 4000 buah sekolah rendah 
di seluruh negara yang melaksanakan program pemulihan khas.  Seramai 3070 (76.8 
peratus) guru besar dan 2937 (73.4 peratus) GPK menjawab soal selidik dan 
mengembalikannya ke BPPDP.  Bagi mendapatkan maklumat melalui temu bual, kajian 
telah melibatkan 70 buah sekolah.  Responden untuk temu bual dipilih menggunakan 
kaedah purposive sampling .  Mereka yang ditemu bual ialah guru Besar (70 orang), Guru 
Pemulihan Khas (70 orang), guru asas (340 orang) dan ibu bapa murid-murid pemulihan 
khas (220 orang).  Seorang pegawai dari Jabatan Pendidikan Negeri yang 
bertanggungjawab ke atas pelaksanaan program pemulihan khas juga ditemubual. 
 

4.1.   Instrumen kajian  
Dua set soal selidik digunakan  untuk tujuan pungutan data iaitu: (1) Soal Selidik 
Kajian Program Pemulihan Khas Di Sekolah Rendah untuk Guru Besar; dan (2) Soal 
Selidik Kajian Program Pemulihan Khas Di Sekolah Rendah untuk Guru Pemlihan Khas. 

 
4.2.   Prosedur Kajian 

 Soal selidik dihantar melalui pos kepada sekolah. Perbincangan kumpulan fokus (focus 
group discussion) diadakan dengan guru-guru asas dan ibu bapa murid pemulihan khas.  
Temu bual dijalankan secara perseorangan dan bersemuka dengan guru besar, guru 
pemulihan khas dan pegawai daripada JPN.  Dalam kebanyakan soalan kajian,  data yang 
dipungut melalui soal selidik dan temu bual sebahagian besarnya melibatkan aspek yang 
bertindan tindih.  
 

4.3.   Analisis Data 
Data kajian dianalisis menggunakan perisian SPSS versi 9.0 dan dilaporkan secara 
deskriptif dengan menggunakan peratusan, min, sisihan piawai dan ralat piawai.  Ujian–t 
dan ANOVA satu hala telah digunakan untuk menentukan sama ada terdapat perbezaan 
yang signifikan dalam min penilaian bagi kumpulan yang terlibat dalam kajian ini.   
 
Data temu bual dianalisis dengan menentukan pola dan tema yang berulang (recurrent 
themes). Tema-tema ini dikelompokkan kepada kategori spesifik yang digunakan untuk 
pengurusan data.  Tiap-tiap kategori mengandungi petikan temu bual berserta dengan 
penjelasan kategori yang dikemukakan. 

 
5.0   Dapatan Kajian 



5.1 Secara purata pada tahun 1999 terdapat lebih 78,000 orang murid sekolah rendah 
mengikuti pendidikan pemulihan bagi mata pelajaran bahasa Melayu dan lebih 
59,000 orang bagi mata pelajaran Matematik.  Pada tahun 2000, seramai lebih 
86,000 murid mengikuti pendidikan pemulihan khas bahasa Melayu dan lebih 
62,000 bagi mata pelajaran Matematik.  Daripada jumlah itu, secara purata hanya 
lebih kurang separuh daripada murid-murid yang mengikuti pengajaran pemulihan 
bahasa Melayu dan Matematik boleh  menguasai kemahiran asas 3M.   

5.2 Empat faktor utama yang mempengaruhi masalah penguasaan 3M ialah faktor diri 
murid (kehadiran di sekolah, perkembangan kognitif, kesihatan murid) faktor 
sekolah (keberkesanan pengajaran guru, sokongan pengurusan sekolah, 
persekitaran sekolah, kurang tumpuan kepada murid-murid lemah, guru memberi 
‘label’ kepada murid pemulihan khas)  latar belakang keluarga (latar belakang 
sosio-ekonomi keluarga, persekitaran tempat tinggal, kerap bertukar sekolah) dan 
kesediaan pembelajaran murid (sikap murid pemulihan khas, sokongan pelajaran 
di rumah, kehadiran prasekolah).  

5.3 Kriteria utama yang digunakan untuk mencalonkan murid ke kelas pemulihan khas 
ialah pencapaian murid dalam kemahiran membaca, menulis dan mengira, 
keputusan ujian diagnostik, ujian saringan, ujian kelas dan atas permintaan ibu 
bapa.   

5.4 Hanya 52.8 peratus GPK telah menerima latihan dalam pengajaran dan 
pelaksanaan pemulihan khas.  Sebilangan besar guru dilantik sebagai GPK kerana 
telah menghadiri kursus atau pendedahan dalam pemulihan khas, guru mengajar 
bahasa Melayu dan guru yang mempunyai sifat penyayang, berminat dan sanggup 
mengajar murid pemulihan khas. 

5.5 Secara keseluruhannya GPK mempunyai kemahiran menjalankan tugas utama 
mereka iaitu: (i) mengesan masalah pembelajaran murid; (ii) membina dan 
mentadbirkan ujian; (iii) melaksanakan pengajaran pemulihan khas; (iv) 
mendapatkan kerjasama guru lain di sekolah; dan (v) meningkatkan motivasi murid 
untuk belajar.   GPK juga menjalankan tanggungjawab (i) merancang dan merekod 
kemajuan pengajaran, iaitu merancang aktiviti p&p kelas pemulihan khas, 
menyediakan bahan pengajaran, merekod kemajuan murid, menjalankan penilaian 
program secara berterusan; (ii) memantau kemajuan murid setelah dikembalikan 
ke kelas biasa; (iii) menjalankan tugas sokongan pelaksanaan program pemulihan 
khas, iaitu menjalankan tugas sebagai AJK Pelaksanaan Program Intervensi 3M, 
AJK pemulihan khas, AJK KBSR dan membantu guru asas mengenalpasti 
masalah pembelajaran murid; (iv) mengatur jadual waktu pemulihan khas. 

5.6 Majoriti sekolah yang melaksanakan program pemulihan khas menggunakan buku 
Panduan Pelaksanaan Program Pemulihan Khas Masalah Penguasaan 3M 
sebagai panduan. 

5.7 Di antara masalah yang dihadapi GPK ialah sikap negatif murid, bilangan murid 
pemulihan khas yang terlalu ramai dalam kelas, kurang kerjasama dari guru lain, 
beban tugas GPK yang banyak, sikap pentadbir sekolah yang tidak memberi 
sokongan, masalah komunikasi antara GPK dan murid pemulihan khas, kurang 
sokongan daripada ibu bapa, dan peruntukan kewangan dan kemudahan fizikal 
yang terhad.  Secara keseluruhannya, pengajaran GPK jarang-jarang dicerap.   

 
     6.0     Cadangan 
               Antara cadangan yang dikemukakan dalam kajian ini ialah: 

6.1  Kementerian Pelajaran Malaysia mengeluarkan pekeliling atau peringatan 
        kepada sekolah tentang kepentingan program pemulihan khas. 

   6.2  Memperluaskan peluang pendidikan prasekolah untuk memastikan murid 
mempunyai kesediaan belajar. 

6.3    Mewujudkan pelan pelaksanaan program pemulihan khas yang    
        sistematik. 
6.4 Melaksanakan intervensi awal bagi menangani masalah   pembelajaran, 

menubuhkan pasukan sokongan keluarga untuk menggalakkan penglibatan aktif 



ibu bapa dengan pihak sekolah, mewujudkan perkhidmatan bimbingan dan 
kaunseling di sekolah rendah, melantik GPK daripada mereka yang komited, 
dedikasi dan terlatih, dan memperuntukkan kewangan khas bagi aktiviti program 
pemulihan khas. 

 
Tajuk perkara: 

Remedial education - Program evaluation; Special education - Malaysia. 

